
Kalaallit Nunatsinni silaannaap allanngoriartornera pillugu periusissiamik 

pisariaqartitsineq pillugu apeqquteqaat aallaavigalugu oqallinnissamut siunnersuut. 

Silaannaap pissusaata allanngoriartornera pillugu periusissiornikkut 

periusissiaasimasut sammisat ilaasa maannakkumut naapertuuttut 

katersorneqarsinnaanerat pillugu apeqquteqaat aallaavigalu oqallisissiaq.  

 
(Inuit Ataqatigiit, Inatsisartunut ilaasortaatitaat) 

 

 
Qujavugut oqallisissiamut pingaarutilimmut. Inuit Ataqatigiinniit imaattumik oqaaseqassaagut 

 

Silap allanngoriartornera kissakkiartorneralu sukkasuumik malugisinnaavarput, nunarput 

qeqertani annerpaajuvoq sermersuaqarlunilu,  sermip sukkasuumik aakkiartornera 

takuneqarsinnaavoq, tamannalu miserratissaanngilaq, ilisimatuussutsikkummi 

uppernarsarneqartuarpoq. Inuit Ataqatigiinniit isumaqarpugut, silap allanngoriartornerani 

nunatsinniit nunarsuatta sinneranut isumaqatigiissutinut suliniaqatigiinnut  

isumaqatigiissusiortartunullu  peqataanerusariaqartugut. 

 

Silap allanngoriartornera uumasoqassutsikkut  malugilereersimavarput, nunap immallu ilaatigut 

sakkortuunik misigisaqartittalereerpaatigut, isumaqarpugullu suliniaqatigiiffiit nunaqavissullu 

suleqatigilluinnarnerisigut ilisimasassagut amerlanerusariaqartut.  

 

Ilanngullugu eqqaarusuppara Nunatta inui peqataatinneqarnerusariaqartut taakkuummatami 

ilisimasaqarluartut. Silap allanngoriartora taama sukkatigitillugu nunatsinni najugaqartut 

soqutigisaqaqatigiit peqataatinneqarnerunissaat avaqqussinnaanngilarput, inuusuttullu 

piumassusillit peqatigineqarluinnartariaqartut isumaqarpugut. 

 

Allaat nunatsinni silap kissatsikkiartorneranut tunngasut pillugit katersuivimmik 

annertusaanerusariaqartugut isumaqarpugut. Nunatsinninngaanniit tamakkiisumik issittoq 

pillugu peqataanerunissarput  pisariaqarpoq.  

 

Silallu allanngoriartornera eqqartortillugu, uffa ilisimasanik annertuunik peqareerluta, 

isumaqavippugut katersuinnarnagit uagut nammineerluta ilisimasagut nunarsuarmioqatitsinnut 

siammartertariaqarivut, tamannalu peqataaffigerusoqaarput. 

 

Peqataanerusariaqarpugut sunniuteqarnerullutalu,  tassami pinngortitamik atuisuuvugut, 

tamannalu eriagilluinnartariaqarparput, silallu allanngoriartorneranik misigisaqartuusugut  

nunami maani najugarisarput attartuinnarigatsigu, kingulissattalu  nangitassarimmassuk, 

suleqataassaagut.  

 

Nunarput isorartoqaaq, ilaat kaperlattartumi najugaqarput,  taakku malugilluarpaat sila 

allanngoriartortoq, uumasoqassutsikkut nunallu nikittarneranut allaat sunniuteqartumik, 

nunattalu kujataani aamma tamanna malunnaateqartoq, nunattalu kangiani aamma 

malugineqarpoq, ilami sumulluunniit pigaluarutta takusinnaallugulu malugigatsigu.  

 

Silap allanngoriartorneranut nunarsuup sinnerani anguniarneqartunut 

annikillisaaqataanissamut, peqataanerunissatsinnut peqatiseraassi, tamannalu 

torrallassinnaagipput isumaqarpugut, nammineerlutami nunatsinniit ilisimasagut  tamakkiisumik  

siammartertariaqarivut isumaqaratta.  

 

Nunami maani najugallit ilisimatuullu imminnut aporaatinnginnissaat pingaaruteqarluinnarpoq, 

oqarsinnaanngilagummi silap allanngoriartornerani ilisimatuut kisimik ilisimasaqarluartuusut, 

soorunami ilisimatuut pinngitsoorsinnaanngilagut, kisiannili eqqaamassavarput nunaqavissut 

taakkuupput ukiorpassuarni nunatsinni nunaminnik ilisimasaqarluarlutik atuisuusut 

malinnaalluartullu. 

 

Avatangiisittalu mianerinissaat suleqatigiilluta anguniartuassavarput. 

 

Kiisalu 2019-imi Aqqa Samuelsenimit siunnersuutigineqartoq, Imm. 165 

eqqaanngitsoorusunngilara. Tassaasoq Qasigiannguit Aasiaallu akornganni erngup nukinganik 

nukissiorfissamik siunnersuutaa.   

 

Ilanngullugu issittumi najugaqartuusugut avatangiisitta mianerinissaanik  

periusissiorfigineqarnissaa pingaaruteqarsoraarput.   

 

Inuit Ataqatigiinniit taamatut oqaaseqarluta  oqallisissiaq peqataaffigilluassavarput. 


